Традыцыі беларускіх святаў

(музычная забава для дзяцей 5-6 гадоў)
Мэты: знаёмства дзяцей з традыцыямі святкавання беларускіх святаў: Гуканне вясны, Купалле, Дажынкі, Каляды і выхаванне ўстойлівай цікавасці да беларускіх народных традыцый і абрадаў на аснове актыўнага ўдзелу ў святах і сумеснай творчай дзейнасці з дарослымі.
Матэрыял і абсталяванне: кола свят, макет бярозкі, рознакаляровыя стужкі, птушкі з паперы, вянок з кветак, спадніца са стужак, вогнішча, музычныя інструменты, аўдыязапісы беларускай народнай музыкі, “Гуканне вясны” (сл. В.Жуковіча, муз. А.Рэмізоускай), “Ой, вясна, ой, красна” (бел. нар. песня),  “Мікіта”(бел. нар. песня), “Зайграй мне, дударочку” (бел. нар. песня), “Жавароначкі, прыляціце” (бел. нар. песня у апрац. В. Сярых), “Купалінка” (бел. нар. песня), “Козачка белая” (бел. нар. песня).
Ход мерапрыемства:
Гучыць беларуская народная музыка. Дзеці ўваходзяць у залу, убраную у беларускім стылі.

Музычны кіраўнік:
Я вельмі рада бачыць вас,
Усіх вітаю ў гэты час.
Хай ярка свеціць сонца вам!
Заўжды я рада ўсім гасцям! Дзеці вітаюцца.

Выхавацель д.а.: У кожнага з нас ёсць родны куточак. Ён там, дзе ты нарадзіўся, дзе жывеш, дзе жывуць твае тата і мама, сябры. Гэта — твая Радзіма. Таму ты і адчуваеш, што лепш нідзе не бывае, як дома. У народзе кажуць «Дарагая тая хатка, дзе нарадзіла мяне матка». I сапраўды: «Дзе маці нарадзіла, там і Радзіма».
Дзеці, а якая наша Радзіма? (Прыгожая, азёрная, гасціная)
А як яна завецца?..
Дзеці (разам): Беларусь.
Музычны кіраўнік: Беларуская зямля славіцца сваёй багацейшай старажытнай гісторыяй і музычнай культурай, песнямі і абрадамі. Кожная пара года ў беларусаў вельмі багатая на святы і абрады, і сёння мы з вамі ўспомнім і адзначым самыя цікавыя і галоўныя з іх.
Музычны кіраўнік звяртае ўвагу дзяцей на кола свят - абруч, абцягнуты тканінай і падзелены на 4 сектары (чырвоны - лета, жоўты - восень, блакітны - зіма, зялёны - вясна) з сімваламі свят.
Музычны кіраўнік:  У старадаўні час для беларусаў год пачынаўся з вясны, калі абуджаецца зямля і ўсё навокал ажывае.
Прыход вясны быў заўсёды чаканым і жаданым у народзе. Надзвычай цікава адзначалася “Гуканне вясны” – свята сустрэчы вясны. 
Згінулі сцюжы, марозы, мяцеліцы,
Болей не мерзне душа ні адна,
Сонейкам цёпленькім, зеленню вабнаю 
Абдаравала зямельку вясна! (Я. Купала)
Выхавацель д.а.: Першым абрадам быў абрад “Загуканне вясны”. Цікавай часткай абраду было выпяканне з цеста фігурак птушак. Птушка ў славян была вястункай усяго добрага, вястункай самой Вясны. З птушкамі выходзілі на вуліцу, збіраліся на ўзгорках і спявалі свае песні, так званыя вяснянкі. 

Песня “Гуканне вясны” (сл. В.Жуковіча, муз. А.Рэмізоўскай)

Выхавацель д.а.: Зараз будзем выбіраць Вясняначку. Выбіраюць лічылкай: “Едзе брычка, званок звоне,выйшла дзеўка лічыць коні: раз,два, тры, Вясняначкай будзеш ты!”
Прыбіраюць дзяўчынку, надзяваюць ёй вянок з кветак, спадніцу са стужак, на якой кветачкі, лісцікі.

Вось якая прыгажуня атрымалася!

Тады вясну пагукаем,

У вясну пагуляем.

Карагод “Ой, вясна, ой, красна” (бел.нар.песня)

Дзеці спяваюць:

Ой, вясна, ой, красна,

А што ты нам прынесла?
Вясняначка:

Прынясла траву-расу,

А дзяўчыначкам – красу;

Старым людзям – па кійку,

Маладзіцам – па сярпу.  
Дзеці: Ой, вясна, ой, красна,

Што яшчэ нам прынесла?
Вясняначка:

Сонейка яснае,

Долечку шчасную.
Хлопчыкам – па птушачцы,

Дзяўчынкам – па стужачцы.

Вясняначка дае выхавацелю цацкі-птушкі і стужачкі.
Выхавацель д.а.: А зараз усе разам давайце правядзём яшчэ адзін абрад – абрад «Упрыгожванне бярозкі».
Выхавацель д.а., пад гучанне беларускай народнай песні «Жавароначкі, прыляціце», раздае дзецям рознакаляровыя стужкі, папяровых птушак. Выхаванцы завязваюць стужкі, развешваюць птушак на галінках макета бярозкі, і прыгаворваюць за выхавацелем:
Я вясну гукаю:
“Прылятайце, птушкі,
3 сонечнага краю!”
Я вясну гукаю! (М. Маляўка)
Музычны кіраўнік: 
Ідзе Матухна-Вясна,

Адчыняйце варата.

Гульня “Ручаёк”

Дзеці стаяць у крузе, ўзяўшыся за рукі. Вядучы выбірае сабе пару, вымаўляючы словы: "А я Сашачку люблю і з сабой яго вазьму". Ўтвараюць "вароты". Дзеці, трымаючыся за рукі, праходзяць у вароты, прыгаворваюць словы:

У вароты ручэй бяжыць

І ціхенька так цурчыць.

Ты, дружа, спыніся, (дзеці спыняюцца тварам у круг)

І адзін аднаму пакланіся. (кланяюцца)
Пасля гэтага, хто вадзіў, становіцца ў карагод, а пакінуты выбірае сабе пару, прыгаворваючы словы: "А я Лізачку  люблю і з сабой яе вазьму".

У канцы гульні, дзеці павярнуўшыся тварам у круг і пакланіўшыся, дэкламуюць:

Добра мы пагулялі,

Ўсіх сяброў сваіх назвалі.
Выхавацель д.а.: Пасля прыгажуні-вясны, якая адарыла зямлю цяплом і сонечным святлом, надыходзіць якая пара года? (падыходзіць да кола-святаў). (Лета.) 
Лета расквечвае палі і лугі канюшынай, рамонкамі, васількамі, дарыць лесу суніцы, чарніцы, маліны.
Адным з найбольш яскравых маляўнічых і паэтычных абрадаў у беларусаў было свята Купалле. 
Гучыць фрагмент беларускай народнай песні «Купалінка».
Гэта свята прысвечана Сонцу і росквіту зямлі. З Сонцам быў звязаны будучы ўраджай, багацце траў і раслін, прыплод скаціны, шчаслівае жыццё людзей. Агонь (касцёр, вогнішча) увасабляў сабою Сонца, таму на купальскім свяце ён быў галоўны. Усю ноч ля вогнішча, якое запальвалі на высокім беразе рэчкі ці возера, моладзь удзельнічала ў розных гульнях і спаборніцтвах. Дзяўчаты звівалі вянкі і пускалі іх па вадзе, верачы, што тыя прадкажуць іх лёс. Таксама на Купалле ў гонар Сонца ладзілі карагоды, спявалі песні.
Абавязковым на Купалле было пераскокванне праз вогнішча. Давайце разам запальваць вогнішча!

Гучыць беларуская мелодыя. Усе збіраюць галінкі, робяць вогнішча.

Вось якое добрае вогнішча мы зрабілі! Пагледзім, хто з вас смялейшы ды спрытнейшы. Хто вогнішча перапрыгне, той будзе здаровы. 
Абрад “Пераскокванне праз вогнішча”. 
Нечакана бяжыць Ведзьма і таксама прыгае.
Ведзьма: Добры купальскі вечар, дазвольце дымку панюхаць, узяць хоць вугальчык!

Выхавацель д.а.: Дзеці, не пускайце Ведзьму да кастру, бо яна прыйшла сілу нашу і здароўе забраць.

Дзеці: Ведзьма, Ведзьма ў лес хадзіла,

Дровы насіла, печку тапіла, 

Кашу варыла, нас лавіла!

Ведзьма: Зараз усіх палаўлю і ў лес занясу.
Ведзьма даганяе дзяцей.
Выхавацель д.а.: Досыць дзяцей пужаць, прэч адсюль! Ганіце, дзеці, Ведзьму! (гоняць, Ведзьма круціцца і выходзіць).

Музычны кіраўнік: 
А ці ведаеце вы, дзеці, што слова “купала” ўзнікла ад старажытнаславянскага “купа” – “купець”, што азначае “гарэць”. Таму на купальскае свята праводзілася гульня “Гары, гары ясна”. 
Праводзіца гульня “Гары, гары ясна”.
Музычны кіраўнік: Купальская ноч лічылася ў народзе часам цудаў і таямніц. Паводле народнага павер’я, у купальскую ноч зацвітае цудоуная папараць-кветка. Хто знойдзе яе, будзе самы шчаслівы, таму што пачне разумець мову звяроў і птушак!
Купалле захавалася і дажыло да нашых дзён разам з цудоўнымі купальскімі песнямі.
Выхавацель д.а.:  (падыходзіць да кола-святаў) А за летам, якая пара года надыходзіць? (Восень)
А ці ведаеце вы, дзеці, як у народзе завецца восеньскае свята? (Дажынкі). Гэта свята ўсе чакалі. У мінулым свята адзначалі тады, калі ўсе зернавыя былі зжаты, калі збіралі ўсю садавіну, агародніну.
Да позняй восені працавалі нашы продкі ў полі. Яны аддавалі свае сілы і душу зямлі, якая ў сваю чаргу дзякавала іх багатым ураджаем.
1-е дзіця:
Усе на славу працавалі,
Добры ўраджай сабралі!
2-е дзіця:
Хутка стаўце рукі ў бокі,
Запрашаю вас у скокі.
Беларускі танец “Мікіта” (бел. нар. мел.).

Выхавацель д.а.: (падыходзіць да кола-святаў)  Скончылася восень. Напружаныя працоўныя дні адышлі, можна і адпачыць. Надыходзіць час свят зімы. А якое галоўнае зімовае свята?
(Каляды)
Калядкі у нашым садзе былі не  так даўно. Вы памятаеце, што гэта за свята, як яго святкуюць? (адказы дзяцей)

Разам з холадам, снегам, марозамі прыходзяць Каляды. Каляды – вясёлыя святы, зімовы фальклорны карнавал. На Каляды людзі жартуюць, пераапранаюцца Мядзведзем, Канём, Жоравам, Буслам, Казой, ходзяць па хатах і віншуюць гаспадароў. У віншавальных песнях выказваюцца пажаданні, каб усе былі здаровыя, каб у хаце быў прыбытак, каб быў урадлівы і багаты надышоўшы новы год.
Музычны кіраўнік: 
Нельга ўявіць гэта свята без музыкаў.

Што вы, дзетачкі, стаіце?

А ну, народ павесяліце! 

“Зайграй мне, дударочку” (бел. нар. песня) 
Дзеці спяваюць і граюць на музычных інструментах.
Потым праводзіца карагодная гульня “Козачка белая.”
Музычны кіраўнік: 
Падарожжа па святах нашых продкаў падышло к канцу. Святаў многа і мы павінны іх памятаць, таму што, хто не памятае мінулае, у таго няма будучага.
Дзеці пакідаюць залу.

